ELECTROTÉCNIA

Decreto 231/2002, do 6 de xuño, polo que se modifica o Decreto 275/1994, do 29 de xullo, polo que se establece o currículo do bacharelato na Comunidade Autónoma de Galicia (D.O.G. do 15 de xullo de 2002).

Electrotecnia

Introducción

A electrotecnia estudia as aplicacións técnicas da electricidade con fins industriais, científicos, etc., así como as leis dos fenómenos eléctricos.

A finalidade da electrotecnia é proporcionar coñecementos relevantes que estimulen un desenvolvemento posterior, abríndolle ó alumno un gran abano de posibilidades en múltiples opcións de formación electrotécnica máis especializada, o que lle confire a esta materia un elevado valor propedéutico. Neste sentido, cumpre o dobre propósito de servir como formación de base, tanto para aqueles alumnos que decidan orienta-la súa vida profesional polo camiño dos ciclos formativos, como para os que elixan a vía universitaria encamiñada a determinadas enxeñerías. Proporciónaselle así unha formación científica que explique os fenómenos eléctricos e que está orientada, ademais, a técnicas e procedementos.

O carácter de ciencia aplicada confírelle un valor formativo relevante, ó integrar e poñer en función coñecementos procedentes de disciplinas científicas de natureza máis abstracta e especulativa.

Exerce un papel de catalizador do ton científico e técnico que lle é propio, profundando e sistematizando aprendizaxes afíns procedentes de etapas educativas anteriores.

O campo disciplinar abrangue o estudio dos fenómenos eléctricos e electromagnéticos, desde o punto de vista da súa utilidade práctica, as técnicas de deseño e construcción de dispositivos eléctricos característicos, xa sexan circuítos, máquinas ou sistemas complexos, e as técnicas de cálculo e medida de magnitudes neles.

Esta materia configúrase a partir de tres grandes campos do coñecemento e da experiencia:

Os conceptos e leis científicas que explican os fenómenos físicos que teñen lugar nos dispositivos eléctricos.

Os elementos cos que se compoñen circuítos e aparellos eléctricos e a súa disposición e conexións características.

As técnicas de análise, cálculo e predicción do comportamento de circuítos e dispositivos eléctricos.

No estudio da electrotecnia debe dárselle máis importancia á comprensión dos fenómenos físicos, leis, etc. que ó modelo matemático que se utilice para a súa deducción, que máis ben habería de servir de complemento á explicación do fenómeno físico ou lei. Por outra parte, non é conveniente que os diferentes contidos se expliquen por separado; debería facerse de forma integral. En consecuencia, sería desexable tratar esta disciplina inmersa nas realizacións prácticas e próxima ó exercicio dunha profesión.

Nos procesos de ensino e aprendizaxe han de combinarse as exposicións teóricas coas aplicacións prácticas e as experiencias no laboratorio. Algúns exemplos prácticos a realizar no laboratorio serían:

Técnicas de medida directa de magnitudes en circuítos eléctricos e a súa verificación mediante o cálculo correspondente.

Experimentos de características funcionais de elementos ou circuítos eléctricos, realizados en montaxes de execución rápida ou en aplicacións informáticas.

Conceptos e principios electromagnéticos en montaxes experimentais. 

Para o mellor aproveitamento dos alumnos, parece aconsellable que estes posúan certa destreza no cálculo de números complexos, cálculo vectorial e trigonometría, así como os principios físicos necesarios para a compresión dos alicerces de electrotecnia.

Obxectivos

Explica-lo comportamento dos dispositivos eléctricos sinxelos e sinala-los principios e leis físicas que os fundamentan.

Seleccionar e conectar correctamente distintos compoñentes para formar un circuíto que responda a unha finalidade predeterminada. 

Calcula-lo valor das principais magnitudes dun circuíto eléctrico composto por elementos discretos en réxime permanente.

Analizar e interpretar esquemas e planos de instalacións e equipos eléctricos característicos, e identifica-la función dun elemento ou grupo funcional de elementos no conxunto.

Seleccionar e interpretar información adecuada para considerar e valorar solucións, no eido da electrotecnia, a problemas técnicos comúns.

Elixir e conecta-lo aparello adecuado para medir unha magnitude eléctrica, estimar anticipadamente a súa orde de magnitude e valora-lo grao de precisión que esixe o caso.

Expresa-las solucións a un problema cun nivel de precisión coherente co das diversas magnitudes que interveñen nel.

Contidos

I.

Conceptos e fenómenos eléctricos

Magnitudes e unidades eléctricas. O campo eléctrico e diferencia de potencial. Forza electromotriz. Intensidade e densidade de corrente. Conductores: resistencia e conductancia. Illantes: rixidez dieléctrica. Condensador: carga e descarga. Capacidade dun condensador.

Potencia, traballo e enerxía. Efecto térmico da corrente eléctrica. Lei de Joule.

II.

Conceptos e fenómenos electromagnéticos

Imáns. Intensidade do campo magnético. Inducción e fluxo magnético. Momento magnético. Campos e forzas magnéticas creados por correntes eléctricas. Forzas electromagnética e electrodinámica. Forza sobre unha corrente nun campo magnético. 

Propiedades magnéticas da materia. Permeabilidade. Magnetización. Ciclo de histéreses. Circuíto magnético. Forza magnetomotriz. Saturación. Reluctancia. Lei de Hopkinson dos circuitos magnéticos.

Inducción electromagnética. Lei da inductancia. Autoinducción. Influencia dunha autoinducción nun circuíto eléctrico.

III.

Circuítos eléctricos

Circuíto eléctrico de c.c. Resistencias e condensadores. Características. Identificación. Pilas e acumuladores. Análise de circuítos de c.c.. Leis e procedementos. Acoplamentos de receptores. Divisor de tensión e intensidade. 

Características da c.a. Magnitudes senoidais. Efectos da resistencia, autoinducción e capacidade na c.a. Reactancia. Impedancia. Variación da impedancia coa frecuencia. Representación gráfica. 

Análise de circuítos de corrente alterna monofásicos. Leis e procedementos. Circuítos simples. Factor de potencia. Acoplamentos. Resonancia en serie e en paralelo. 

Potencia en c.a. monofásica: instantánea, activa, reactiva e aparente. Corrección do factor potencia. Representación gráfica. Circuítos de consumo básicos: alumeado e calefacción; rendemento.

Sistemas polifásicos. Xeración. Acoplamento. Tipos. Potencias. Mellora do factor de potencia. 

IV.

Maquinas eléctricas

Transformadores, principios de funcionamento. Tensión e corrente de curtocircuíto. Perdas. Rendemento. 

Xeradores de corrente continua. Funcionamento. Inducido. Excitación. Conmutación. Reacción do inducido. Tipos de excitación. 

Alternadores. Constitución. Tipos. Funcionamento. 

Motores de corrente continua. Constitución e principio de funcionamento. Par electromagnético. Conexionado. Arranque e inversión de xiro. Variación de velocidade. Ensaios básicos.

Motores de corrente alterna. Motores trifásicos. Motores monofásicos. Constitución e principio de funcionamento. Tipos. Conexionado. Arranque e inversión do senso de xiro. Ensaios básicos.

V.

Circuítos electrónicos

Semiconductores: código e identificación. Díodo, transitor, tiristores e triacs. Valores característicos e a súa comprobación.

Amplificadores operacionais. Características.

Operadores lóxicos. Tipos.

Circuítos electrónicos básicos: rectificadores, amplificadores e multivibradores. Fontes de alimentación.

Circuítos básicos de control de potencia e de tempo.

VI.

Medidas electrotécnicas

Medida de magnitudes de corrente continua. Instrumentos, procedementos e erros de medida. 

Medida de magnitudes en corrente alterna: monofásica e trifásica. Instrumentos e procedementos de medida en c.a.

Medida de magnitudes básicas e instrumentos en circuítos electrónicos.

VII.

Actitudes, valores e normas

Valoración da seguridade nos traballos eléctricos para evita-los perigos dos campos eléctricos e magnéticos, e sensibilidade con respecto ós efectos medioambientais da polución electromagnética.

Respecto polas normas de recollida e almacenaxe de compoñentes e dispositivos eléctricos pola posibilidade de que conteñan sustancias tóxicas e contaminantes, e valoración da reutilización e da reciclaxe destes productos para reducir impactos ambientais e custos da súa fabricación.

Recoñecemento da influencia da tecnoloxía eléctrico-electrónica na calidade de vida e na sociedade de consumo e avaliación dos beneficios de máquinas e disposivos nas aplicacións domésticas e industriais.

Valoración das instruccións para o uso correcto e das medidas de protección das instalacións eléctricas, como factor determinante na difusión xeneralizada das aplicacións da electricidade.

Interese polo uso correcto dos intrumentos de medida e pola análise crítica dos datos obtidos, avaliando sensibilidade e precisión dos valores.

Criterios de avaliación

Explicar cualitativamente o funcionamento de circuítos simples destinados a producir luz, enerxía motriz ou calor, e sinala-las relacións e interaccións entre os fenómenos que teñen lugar.

Seleccionar elementos ou compoñentes de valor adecuado e conectalos correctamente para formar un circuíto, característico e sinxelo.

Explicar cualitativamente os fenómenos derivados dunha alteración nun elemento dun circuíto eléctrico sinxelo e describi-las variacións que se espera que tomen os valores de tensión e corrente.

Calcular e representar vectorialmente as magnitudes básicas dun circuíto mixto simple, composto por cargas resistivas e reactivas e alimentado por un xerador senoidal monofásico. 

Analizar planos de circuítos, instalacións e equipos eléctricos de uso común, e identifica-la función dun elemento discreto ou dun bloque funcional no conxunto.

Representar graficamente nun esquema de conexións ou nun diagrama de bloques funcionais a composición e o funcionamento dunha instalación ou equipo eléctrico sinxelo e de uso común.

Interpreta-las especificacións técnicas dun elemento ou dispositivo eléctrico e determinar delas as magnitudes principais do seu comportamento en condicións nominais.

Medi-las magnitudes básicas dun circuíto eléctrico, e selecciona-lo aparello de medida adecuado, conectándoo correctamente e elixindo a escala óptima.

Interpreta-las medidas efectuadas sobre circuítos eléctricos ou sobre os seus compoñentes para verifica-lo seu correcto funcionamento, localizar avarías e identifica-las súas posibles causas.

